
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ
[bookmark: _Toc282428047]ຄະນະກຳມະການຄຸ້ມຄອງຫຼັກຊັບ 							    ເລກທີ        /ຄຄຊ							         ນະຄອນຫຼວງ​ວຽງ​ຈັນ, ວັນ​ທີ								
[bookmark: _Toc282428048]​ ຂໍ້ຕົກລົງ 
​ວ່າດ້ວຍການ​ລາຍ​ງານ ​ແລະ ການ​ເປີດ​​ເຜີຍ​ຂໍ້​ມູນ
ຂອງບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ​ (ສະບັບປັບປຸງ)

· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ ລົງວັນທີ 3 ທັນວາ 2019;
· ອີງຕາມ ດຳລັດວ່າ​ດ້ວຍ​ ການ​ຈັດ​ຕັ້ງ ​ແລະ ການ​ເຄື່ອນ​​ໄຫວ​ຂອງ​ ຄະນະກຳມະການຄຸ້ມຄອງຫຼັກຊັບ ສະ ບັບ​ເລກທີ 291/ນຍ, ລົງ​ວັນ​ທີ 5  ເມສາ 2021;
· ອີງຕາມ ໜັງສືສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 22/ສຄຄຊ, ລົງວັນທີ 11 ມີນາ 2022. 

ມາດຕາ  1	ຈຸດປະສົງ
ຂໍ້ຕົກລົງສະ​ບັບນີ້ກຳນົດ ຫຼັກ​ການ,​​​ ລະບຽບການ ແລະ ມາດຕະການ ກ່ຽວກັບ ການ​ລາຍ​ງານ ​ແລະ ການເປີດ​ເຜີ​ຍຂໍ້​ມູນຂອງ​ບໍລິສັດ​ອອກ​ຈຳໜ່າຍ​ຫຼັກ​ຊັບ ​ແລະ ບໍລິສັດ​ຈົດ​ທະບຽນ ​ເພື່ອເຮັດໃຫ້​ການລາຍງານ ແລະ ການເປີດເຜີຍຂໍ້ມູນມີຄວາມ ເປັນເອກະພາບ, ຖືກຕ້ອງ, ຄົບ​ຖ້ວນ​ ແລະ ທັນເວລາ ແນ​ໃສ່ຮັບປະກັນ​​ຄວາມ​ເປັນ​ລະບຽບ​ຮຽບຮ້ອຍ ​ໃນການ​ເຄື່ອນ​ໄຫວ​ວຽກ​ງານ​ຫຼັກ​ຊັບ. 

[bookmark: _Toc369684521][bookmark: _Toc264445112][bookmark: _Toc264445368][bookmark: _Toc265219719][bookmark: _Toc272277558][bookmark: _Toc282428053]ມາດຕາ  2	ການ​ລາຍ​ງານ ແລະ ການ​ເປີດ​ເຜີຍ​ຂໍ້​ມູນ
ການລາຍງານ ແມ່ນ​ການ​​ນໍາສົ່ງຂໍ້ມູນຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ໃຫ້​ອົງການ​ຄຸ້ມ​ຄອງວຽກ​ງານ​ຫຼັກ​ຊັບ ເພື່ອຮັບຊາບ ແລະ ຕິດຕາມກວດກາ. 	
ການ​ເປີດ​ເຜີຍ​ຂໍ້​ມູນ ແມ່ນການນໍາເອົາຂໍ້ມູນຕາມທີ່ໄດ້ກໍານົດໄວ້ໃນຂໍ້ຕົກລົງສະບັບນີ້ ເຜີຍແຜ່ຕໍ່​ມວນ​ຊົນຮັບຊາບ. 



ເນື້ອໃນຂອງ ການລາຍງານ ແລະ ການເປີດເຜີຍຂໍ້ມູນ ປະກອບດ້ວຍ ການ​ເຄື່ອນ​ໄຫວ​ທຸລະ​ກິດ, ເອກະສານ​ລາຍ​ງານການ​ເງິນ ​ແລະ ຂໍ້​ມູນ​ສຳຄັນ​ຕ່າງໆຂອງ​ບໍລິສັດ ຕາມ​ໄລຍະ​ເວລາ ​ແລະ ຊ່ອງ​ທາງ​ ທີ່​ໄດ້​ກຳນົດ​ໄວ້​ໃນຂໍ້ຕົກລົງ​ສະບັບ​ນີ້.
ເອກະສານ​ລາຍ​ງານການ​ເງິນ ປະກອບ​ດ້ວຍ:
1. ​ໃບ​ລາຍງານຖານະການເງິນ;
2. ໃບ​ລາຍ​ງານ​ຜົນ​ການດໍາເນີນງານ;
3. ​​ໃບ​ລາຍງານ​ກະ​ແສ​ເງິນສົດ​;
4. ​ໃບ​ລາຍ​ງານສ່ວນປ່ຽນ​ແປງ​ທຶນເຈົ້າຂອງ;
5. ບົດ​ອະທິບາຍ​ຊ້ອນທ້າຍເອກະສານລາຍງານການເງິນ.

[bookmark: _Toc369684522]ມາດຕາ  3	(ປັບປຸງ) ຫຼັກການ ການ​ລາຍ​ງານ ​ແລະ ການເປີດເຜີຍຂໍ້ມູນ​
​ການ​​ລາຍ​ງານ ​ແລະ ການ​ເປີ​ດ​ເຜີຍ​ຂໍ້​ມູນ ​​ຕ້ອງປະຕິບັດຕາມຫຼັກການຕົ້ນຕໍ ດັ່ງ​ນີ້:
1. ສອດຄ່ອງກັບ ກົດໝາຍ ແລະ ລະບຽບການ;
2. ເປັນເອກະພາບ, ຖືກຕ້ອງ, ຄົບຖ້ວນ ແລະ ທັນເວລາ;
3. ຮັບປະກັນຄວາມ​ສະ​ເໝີ​ພາບ​​ຂອງມວນຊົນ ໃນ​ການເຂົ້າ​ເຖິງ​ຂໍ້​ມູນທີ່ເປີດເຜີຍ​;
4. ການລາຍ​ງານ ​ແລະ ການ​ເປີດ​ເຜີຍຂໍ້ມູນ​ ຕ້ອງ​ເປັນ​ພາສາ​ລາວ ແລະ ພາສາອັງກິດ. 

ມາດຕາ  4  	ຂອບ​ເຂດ​ກາ​ນນຳໃຊ້
ຂໍ້ຕົກລົງສະບັບ​ນີ້ ນຳໃຊ້ສຳລັບ ບໍລິສັດ​ອອກຈຳໜ່າຍຫຼັກ​ຊັບ, ບໍລິສັດຈົດ​ທະບຽນ, ຕະຫຼາດຫຼັກຊັບ, ບຸກຄົນ, ນິຕິບຸກຄົນ, ການຈັດຕັ້ງ ແລະ ​ພາກສ່ວນອື່ນທີ່​ກ່ຽວຂ້ອງ ທີ່ເຄື່ອນໄຫວວຽກງານຫຼັກຊັບຢູ່ ສປປ ລາວ ແລະ ຢູ່​ຕ່າງ​ປະ​ເທດ.

ໝວດທີ 2
ພັນທະ ແລະ ການແຕ່ງຕັ້ງຜູ້ຮັບຜິດຊອບ
ການລາຍງານ ຂອງບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ

[bookmark: _Toc369684524]ມາດຕາ  5	ພັນທະ​​ໃນ​ການລາຍ​ງານ ​
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ມີ​ພັນທະ​ລາຍ​ງານ ຕາມ​ທີ່​ໄດ້​ກຳນົດ​ໄວ້​ໃນຂໍ້ຕົກລົງ​ສະບັບ​ນີ້ ​ແລະ ລະບຽບການສະເພາະ ຕາມການກໍານົດຂອງຕະຫຼາດຫຼັກຊັບ ພ້ອມທັງ ຕ້ອງ​ຮັບຜິດ ຊອບ​ຕໍ່​​ເນື້ອ​ໃນຂອງການລາຍ​ງານດັ່ງກ່າວ. 

[bookmark: _Toc369684525][bookmark: _Toc272159164]ມາດຕາ  6	ການແຕ່ງຕັ້ງຜູ້​ຮັບຜິດ​ຊອບໃນ​ ການລາຍ​ງານ  ​ 		
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ຕ້ອງ​ແຕ່ງ​ຕັ້ງ​​ຜູ້ຮັບ​ຜິດ​ຊອບໃນການ​ລາຍ​ງານ​ ສໍາລັບ​ບໍລິສັດ​ຕົນ ຢ່າງໜ້ອຍ 2 ຄົນ ຊຶ່ງໜຶ່ງໃນຜູ້ຮັບ​ຜິດ​ຊອບ​ ການລາຍ​ງານ ​ທີ່ຖືກແຕ່ງຕັ້ງຕ້ອງ​ແມ່ນຮອງຜູ້ອໍານວຍການໃຫຍ່​ຜູ້​ຊີ້​ນໍາ​ວຽກ​ງານການ​ເງິນ. 
ພາຍຫຼັງ ​​ແຕ່ງຕັ້ງ​ຜູ້ຮັບ​ຜິດ​ຊອບການລາຍ​ງານ ​ສໍາ​ເລັດ ຕ້ອງ​ແຈ້ງ​ລາຍ​ຊື່ໃຫ້ ສໍານັກງານຄະນະກຳມະ ການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍ​ໃນເວລາ 5 ວັນ ລັດຖະການ ນັບ​ແຕ່​ວັນ​​ແຕ່ງ​ຕັ້ງສຳເລັດ ເປັນ​ຕົ້ນ​ໄປ.​ ກໍລະນີ ຜູ້ຮັບຜິດຊອບການລາຍ​ງານ ທີ່​ຖືກ​ແຕ່ງ​ຕັ້ງ​ນັ້ນ ບໍ່ສາມາດ​ປະຕິບັດໜ້າ​ທີ່ດັ່ງກ່າວ ຍ້ອນ​ເຫດຜົນ​ໃດ​ໜຶ່ງ​ ໃຫ້ ​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ແຕ່ງຕັ້ງຜູ້ອື່ນ​ປ່ຽນແທນ ພ້ອມ​ທັງ​ແຈ້ງ​ລາຍ​ຊື່ໃຫ້ ສໍານັກງານຄະນະກຳມະການຄຸ້ມຄອງຫຼັກຊັບ ຊາບຢ່າງ ເປັນລາຍລັກອັກສອນ ພາຍ​ໃນເວລາ​ 5 ວັນ ​ລັດຖະການ ນັບ​ແຕ່​ວັນ​​ແຕ່ງ​ຕັ້ງປ່ຽນ​ແທນສຳເລັດ​ ເປັນ​ຕົ້ນ​ໄປ. 
ການ​ລາຍ​ງານ ​​ແຕ່ລະ​​ຄັ້ງ​ ຕ້ອງ​ໄດ້​ຮັບ​ການ​ເຊັນຢັ້ງຢືນຈາກ ຜູ້​ຮັບຜິດຊອບ​ການ​ລາຍ​ງານ. ​ 

ໝວດທີ 3
ຮູບແບບ ແລະ ຊ່ອງທາງການລາຍງານ

[bookmark: _Toc369684526]ມາດຕາ  7	ຮູບ​ແບບການ​ລາຍ​ງານ 
ການລາຍງານ ປະກອບມີ 4 ຮູບແບບ ຄື: ປົກກະຕິ, ກະທັນຫັນ, ຕາມການຮຽກຮ້ອງ ແລະ ດ້ວຍຄວາມສະໝັກໃຈ.

[bookmark: _Toc369684535]ມາດຕາ  8	ຮູບ​ແບບການ​ລາຍ​ງານປົກກະຕິ 
ການລາຍງານ ​​ແບບປົກກະຕິ ແມ່ນ ການ​ລາຍ​ງານ​ ຕາມ​ງວດ​ເວລາ ຊຶ່ງປະກອບ​ມີ: ປະຈຳ​ໄຕ​ມາດ, ປະຈຳ​ 6 ເດືອນຕົ້ນປີ ​ແລະ ປະຈຳ​ປີ.

1. ການລາຍງານ​ປະຈໍາໄຕມາດ
ການລາຍ​ງານ ປະຈຳ​ໄຕ​ມາດ ປະກອບມີ: ໄຕມາດ 1 ແລະ ໄຕມາດ 3. 
ບໍລິສັດອອກ​ຈຳໜ່າຍຫຼັກ​ຊັບ ແລະ ບໍລິສັດ​ຈົດ​ທະບຽນ ຕ້ອງລາຍງານ ປະຈໍາໄຕມາດ 1 ແລະ ໄຕມາດ 3 ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 45 ວັນ ນັບແຕ່ວັນສິ້ນສຸດ​ ໄຕ​ມາດ 1 ແລະ ໄຕມາດ 3 ເປັນ​ຕົ້ນ​ໄປ.
[bookmark: _Hlk523905915]ຂໍ້ມູນທີ່ຕ້ອງລາຍ​ງານປະຈຳ​ໄຕ​ມາດ ແມ່ນ ເອກະສານ​ລາຍ​ງານ​ການ​ເງິນທີ່ຜ່ານການເຊັນຢັ້ງຢືນ  ຈາກ​ຝ່າຍ​ບັນຊີ, ຝ່າຍ​ກວດສອບພາຍ​ໃນ ​ແລະ ​ຜູ້ອຳນວຍການ​ຂອງ​ບໍລິສັດດັ່ງກ່າວ.  
ກໍລະນີ ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ເປັນກຸ່ມບໍລິສັດ ເອກະສານລາຍງານການເງິນ​ ຕ້ອງສະ​ແດງ​ໃຫ້​​​ເຫັນຂໍ້​ມູນ​ທາງ​ການ​ເງິນ ທັງແບບ​ ແຍກ​ກິດຈະການ ​ແລະ ລວມກິດຈະການ.

2. ການລາຍງານປະຈຳ 6 ເດືອນຕົ້ນປີ
ບໍລິສັດອອກ​ຈຳໜ່າຍຫຼັກ​ຊັບ ​ແລະ ບໍລິສັດ​ຈົດ​ທະບຽນ ຕ້ອງລາຍ​ງານ ​ປະຈຳ​ 6 ເດືອນຕົ້ນ​ປີ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 60 ວັນ ນັບແຕ່ວັນສິ້ນສຸດ​ໄຕ​ມາດ 2 ເປັນ​ຕົ້ນ​ໄປ. 
ຂໍ້ມູນທີ່ຕ້ອງລາຍ​ງານປະຈຳ ​6 ​ເດືອນຕົ້ນ​ປີ ແມ່ນ ​ເອກະສານ​ລາຍ​ງານ​ການ​ເງິນ ທີ່ຕ້ອງ​ໄດ້​ຮັບ​ການ​ທົບ​ທວນຄືນ ຈາກບໍລິສັດ​​ກວດ​ສອບ​​ ທີ່ໄດ້​ຮັບການ​ຮັບຮອງ​ໂດຍ​ ຄະນະກຳມະການຄຸ້ມຄອງຫຼັກຊັບ ແລະ ຕ້ອງ​ໄດ້ຮັບການ​ຮັບຮອງຈາກສະພາບໍລິຫານຂອງບໍລິສັດດັ່ງກ່າວ.  
ກໍລະນີ ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ເປັນກຸ່ມບໍລິສັດ ເອກະສານລາຍງານການເງິນ​ ຕ້ອງສະ​ແດງ​ໃຫ້​​​ເຫັນຂໍ້​ມູນ​ທາງ​ການ​ເງິນ ທັງແບບ​ແຍກ​ກິດຈະການ ​ແລະ ລວມກິດຈະການ.
3. ການລາຍງານປະຈໍາປີ
ບໍລິສັດອອກ​ຈຳໜ່າຍຫຼັກ​ຊັບ ​ແລະ ບໍລິສັດ​ຈົດ​ທະບຽນ ຕ້ອງ​ລາຍ​ງານ ​ປະຈຳ​ປີ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍ​​ໃນເວລາ 120 ວັນ ພາຍຫຼັງສິ້ນສຸດປີ​ການ​ບັນຊີ ເປັນ​ຕົ້ນ​ໄປ.
ຂໍ້ມູນທີ່ຕ້ອງລາຍ​ງານປະຈຳ​ປີ ​ປະກອບ​ມີ ​​ບົດລາຍງານ​ການ​ເຄື່ອນ​ໄຫວ​ທຸລະ​ກິດ​ປະຈຳ​ປີ (Annual Report) ຂອງ ບໍລິສັດອອກ​ຈໍາໜ່າຍ​ຫຼັກ​ຊັບ ​ແລະ ບໍລິສັດ​ຈົດ​ທະບຽນ ​​ແລະ ​ເອກະສານ​ລາຍ​ງານ​ການ​ເງິນ ຊຶ່ງເອກະສານລາຍງານການເງິນ ຕ້ອງໄດ້​ຮັບ​ການກວດ​ສອບຈາກ​ບໍລິສັດກວດ​ສອບ​ ທີ່​ໄດ້ຮັບການຮັບຮອງ​ໂດຍ ​​ຄະນະກຳມະການຄຸ້ມຄອງຫຼັກຊັບ ແລະ ຕ້ອງ​ໄດ້ຮັບການ​ຮັບຮອງຈາກກອງປະຊຸມຜູ້ຖືຮຸ້ນຂອງບໍລິສັດດັ່ງກ່າວ. 
ກໍລະນີ ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ເປັນກຸ່ມບໍລິສັດ ເອກະສານລາຍງານການເງິນ​ ຕ້ອງສະ​ແດງ​ໃຫ້​​​ເຫັນຂໍ້​ມູນ​ທາງ​ການ​ເງິນ ທັງແບບ ​ແຍກ​ກິດຈະການ ​ແລະ ລວມກິດຈະການ.
ເອກະສານລາຍງານການເງິນປະຈໍາປີ ຕ້ອງສະແດງລາຍລະອຽດກ່ຽວກັບ ລາຍການທີ່ກ່ຽວພັນ ເປັນ ຕົ້ນ ພັນທະຕາມສັນຍາ, ຊັບສິນ ຫຼື ການບໍລິການ ທີ່ຈະມີການຊື້ ຫຼື ຂາຍ, ການກູ້ຢືມ, ຄຸນລັກສະນະ,ມູນຄ່າຂອງທຸລະກໍາ, ຜົນປະໂຫຍດທີ່ໄດ້ຮັບຈາກທຸລະກໍາ ແລະ ລາຍລະອຽດກ່ຽວກັບຂໍ້ຂັດແຍ່ງທາງດ້ານຜົນປະ ໂຫຍດທັງໝົດ.
ເອກະສານລາຍງານການເງິນ ປະຈໍາໄຕມາດ, ປະຈໍາ 6 ເດືອນ ແລະ ປະຈໍາປີ ແມ່ນໃຫ້ປະຕິບັດຕາມເອກະສານຊ້ອນທ້າຍ ທີ່ຄັດຕິດມານໍາຂໍ້ຕົກລົງສະບັບນີ້.

ມາດຕາ 9	ຮູບ​ແບບການລາຍງານກະທັນຫັນ 
ການ​ລາຍ​ງານ​ ​ ​ແບບກະທັນຫັນ ​ແມ່ນ​ ການ​ລາຍ​ງານ​ ຕາມ​ເຫດການ​ໃດໜຶ່ງ​ທີ່​ເກີດ​ຂຶ້ນ. 
ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ຕ້ອງລາຍ​ງານ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍໃນເວລາ 24 ຊົ່ວໂມງ ໃນວັນລັດຖະການ ​ກໍລະນີ​ ມີ​ເຫດການ​ໃດ​ໜຶ່ງ​ເກີດ​ຂຶ້ນ ດັ່ງນີ້:
1. ມະຕິກອງປະຊຸມຂອງສະພາບໍລິຫານ ເປັນຕົ້ນ ການຮັບຮອງເອົາມື້​​ເປີດ​ກອງ​ປະຊຸມ​ຜູ້​ຖື​ຮຸ້ນ ແລະ ມື້​ປິດ​ປຶ້ມ​ບັນຊີທະບຽນ​ຜູ້​ຖື​ຄອງ​ຮຸ້ນ;
2. ການ​ໄດ້​ມາ ​ແລະ ການຊີ້ຂາດຊັບ​ສິນ ທີ່​ມີ​ມູນ​ຄ່າຫຼາຍ​ກວ່າ ຫ້າສ່ວນຮ້ອຍ (5%) ຂອງຊັບ​ສິນ​ທັງ​ໝົດ​ຂອງ​ບໍລິສັດ ແລະ ​ການ​ຊ່ວຍ​ເຫຼືອ​ທາງ​ການ​ເງິນໃຫ້​ແກ່ ບຸກຄົນ ຫຼື ນິຕິບຸກຄົນ​ອື່ນ;
3. ການ​ຮ່ວມ ຫຼື ​ຍົກ​ເລີກ ການ​ຮ່ວມ​ລົງທຶນ, ການ​ຄວບ, ຍຸບເລີກ, ຂາຍ ຫຼື ໂອນກິດ​ຈະ​ການ​​ໃດ​ໜຶ່ງ ຫຼື ທັງໝົດ ຂອງບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ;
4. ການ​ອອກ​ຈຳໜ່າຍຫຼັກ​ຊັບ​ເພີ່ມ ​ຫຼື ການ​ຊື້ຫຼັກ​ຊັບ​ຄືນ;
5. ມະຕິກອງປະຊຸມຜູ້ຖືຮຸ້ນ ເປັນຕົ້ນ ການ​ຮັບຮອງ​ເອົາແຜນການດຳເນີນທຸລະ​ກິດປະຈຳປີ, ແຜນ ການຂະຫຍາຍທຸລະກິດໄລຍະກາງ-ຍາວ ​ແລະ ຍຸດທະສາດ ຂອງບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ, ການປ່ຽນແປງຫຼັກການ, ນະໂຍບາຍການ​ບັນຊີ ​ແລະ ມາດຕະຖານ​ດ້ານ​ການ​ລາຍ​ງານ​ການ​ເງິນທີ່​ນໍາໃຊ້ ແລະ ​ການກູ້ຢືມ​ເງິນ ໃນຈໍານວນທີ່ມີຜົນຕໍ່ຖານະການເງິນ ແລະ ຜົນການດໍາເນີນທຸລະກິດ;
6. ການ​ປ່ຽນ​ແປງ​ທີ່​ສຳຄັນ ​ໃນ​ລາຍ​ຈ່າຍເພື່ອ​ການ​ລົງທຶນ;
7. ການສະ​ເໜີ​ຊື້​ຫຼັກ​ຊັບ ຂອງ​ບໍລິສັດ​ອື່ນ;
8. ການຈ່າຍ ຫຼື ບໍ່​ຈ່າຍ ​ເງິນ ຫຼື ຮຸ້ນ ​ປັນ​ຜົນ;
9. ການປ່ຽນແປງ ສະມາຊິກຂອງສະພາ​ບໍລິຫານ, ຄະນະກຳມະການຂອງສະພາບໍລິຫານ, ຄະນະອຳນວຍການ, ຫົວໜ້າກວດສອບພາຍໃນ, ຫົວໜ້າ​ບັນຊີ ແລະ ຫົວໜ້າການ​ເງິນ​; 
10. ການປ່ຽນແປງການເຄື່ອນໄຫວ ແລະ ການດໍາລົງຕໍາແໜ່ງຂອງສະມາຊິກສະພາບໍລິຫານ ໃນບໍລິ ສັດອື່ນ; 
11. ບໍ່ສາມາດ​ຊຳລະ​ໜີ້ ຕາມວັນ ​ແລະ ​ເວລາ ທີ່​ກຳນົດ​ໄວ້​ໃນ​ສັນຍາ;
12. ບັນຊີ​ເງິນຝາກຢູ່ທະນາຄານຖືກງົດການ​ເຄື່ອນ​ໄຫວຊົ່ວຄາວ ​ຫຼື ພາຍຫຼັງບັນຊີ​ເງິນ​ຝາກໄດ້​ຮັບ​ອະ ນຸຍາດໃຫ້​ເຄື່ອນ​ໄຫວຄືນ​;
13. ໂຈະ ຫຼື ຢຸດ​ເຊົາ ການ​ດຳ​ເນີນ​ທຸລະ​ກິດ ​ບາງ​ສ່ວນ​ ຫຼື ທັງໝົດ;
14. ປ່ຽນ​ແປງ ຫຼື ຖືກຖອນ ​ໃບທະບຽນວິ​ສາ​ຫະກິດ ຫຼື​ ໃບ​ອະນຸຍາດສ້າງຕັ້ງ ແລະ ​ເຄື່ອນ​ໄຫວທຸລະກິດ;
15. ປະທານ, ຮອງປະທານ ແລະ ສະມາຊິກສະພາ​ບໍລິຫານ, ຄະນະກໍາມະການຂອງສະພາບໍລິຫານ, ຄະນະອຳນວຍການ, ຫົວໜ້າກວດສອບພາຍໃນ, ຫົວໜ້າ​ບັນຊີ​ ແລະ ຫົວໜ້າການ​ເງິນ ຖືກ​ລົງ​ວິ​​ໄນ ຫຼື ຖືກດຳ​ເນີນ​ຄະດີ​ ເນື່ອງ​ຈາກ​ມີການລະ​ເມີດ​ລະບຽບ​ກົດໝາຍ; 
16. ບໍລິສັດ​ອອກຈຳໜ່າຍ​ຫຼັກ​ຊັບ ແລະ ບໍລິສັດຈົດທະບຽນ ​ຢູ່​ໃນສະ​ພາວະ​ລົ້ມ​ລະລາຍ ຫຼື ສານປະຊາຊົນ​ມີ​ຄຳ​ຕັດ​ສິນ​ໃຫ້ ເປັນວິ​ສາ​ຫະກິດລົ້ມລະລາຍ;
17. ໄດ້​ຮັບ​ຄວາມ​ເສຍ​ຫາຍ​ຢ່າງ​ຮ້າຍແຮງຈາກ​ເຫດສຸດ​ວິ​​ໄສ, ສະພາບ​ເສດຖະກິດ-ສັງຄົມ ​​ແລະ ອື່ນ​ໆ;
18. ປ່ຽນແປງວັດຖຸ​ປະສົງ ຫຼື ລັກສະນະ​ການ​ດຳ​ເນີນ​ທຸລະ​ກິດ​ ບາງ​ສ່ວນ​ ຫຼື ທັງໝົດ;
19. ​ເຮັດ​ສັນຍາ​ໃຫ້​ບຸ​ກຄົນ​ອື່ນ​ເຂົ້າ​ມາ​ບໍ​ລິ​ຫານ​​ພາຍ​ໃນ ບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ ບາງ​ສ່ວນ ຫຼື ທັງ​ໝົດ;
20. ເຫດ​ການ​​ໃດ​ໜຶ່ງ ທີ່ເກີດ​ຂຶ້ນ ຫຼື ອາດ​​ເກີດ​ຂຶ້ນ ທີ່ສົ່ງ​ຜົນ​ກະທົບ​ຕໍ່​ສິດ, ​ຜົນ​ປະ​ໂຫຍ​ດ​ຂອງ​ຜູ້​ຖື​ຮຸ້ນ ຫຼື ຕໍ່​ການ​ຕັດສິນ​ໃຈ​ໃນ​ການ​ລົງທຶນຂອງ​ຜູ້ລົງທຶນ ຫຼື ການ​ປ່ຽນ​​ແປງ​ຂອງ​ລາຄາ​ຫຼັກ​ຊັບ​ຂອງ​ ບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ;
21. ເຫດການອື່ນຕາມການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ.

ນອກຈາກ​ນີ້ ຕ້ອງລາຍ​ງານ ​ພາຍໃນເວລາ 72 ຊົ່ວໂມງ ໃນ​ວັນລັດຖະການ ກໍລະນີ​ ມີ​ເຫດການ​ໃດ​ໜຶ່ງ​ເກີດ​ຂຶ້ນ ເປັນ​ຕົ້ນ:  
1. ມະຕິ​ຕົກລົງກ່ຽວກັບ ການສ້າງຕັ້ງ ຫຼື ຍຸບເລີກສາຂາ;
2. ຍົກຍ້າຍສຳນັກງານໃຫຍ່;
3. ປ່ຽນແປງຜູ້ກວດສອບ ລວມທັງ ຜູ້ກວດສອບຂອງບໍລິສັດ​ໃນ​ກຸ່ມຂອງຕົນ;
4. ການຊື້ ຂາຍຫຼັກຊັບຂອງ ປະທານ, ຮອງປະທານ ແລະ ສະມາຊິກສະພາ​ບໍລິຫານ, ຄະນະກໍາມະການຂອງສະພາບໍລິຫານ, ຄະນະອຳນວຍການ, ຫົວໜ້າກວດສອບພາຍໃນ, ຫົວໜ້າ​ບັນຊີ ​ແລະ ຫົວໜ້າການ​ເງິນ;
5. ລາຍລະອຽດກ່ຽວກັບ ລາຍການທີ່ກ່ຽວພັນ ເປັນຕົ້ນ ພັນທະຕາມສັນຍາ, ຊັບສິນ ຫຼື ການບໍລິ ການ ທີ່ຈະມີການຊື້ ຫຼື ຂາຍ, ການກູ້ຢືມ, ຄຸນລັກສະນະ, ມູນຄ່າຂອງທຸລະກໍາ, ຜົນປະໂຫຍດທີ່ໄດ້ຮັບຈາກທຸລະກໍາ ແລະ ລາຍລະອຽດກ່ຽວກັບຂໍ້ຂັດແຍ່ງທາງດ້ານຜົນປະໂຫຍດທັງໝົດ. 

ມາດຕາ 10		ຮູບ​ແບບການລາຍ​ງານ​ຕາມ​ການ​ຮຽກຮ້ອງ
ການ​ລາຍ​ງານ ຕາມ​ການ​ຮຽກຮ້ອງ ​ແມ່ນ​ການ​ລາຍ​ງານຂອງ ບໍລິສັດອອກຈຳໜ່າຍຫຼັກຊັບ ແລະ ບໍລິ ສັດຈົດທະບຽນ ​ຕາມ​ການ​ຮຽກຮ້ອງ​ຂອງ ສໍານັກງານຄະນະກຳມະການຄຸ້ມຄອງຫຼັກຊັບ.
	ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ຕ້ອງ​ລາຍ​ງານຕາມ​ການ​ຮຽກຮ້ອງ​ຂອງ ສຳ​ນັກ​ງານຄະນະກຳມະການຄຸ້ມຄອງຫຼັກຊັບ ​ໃນ​ກໍລະນີ​ມີ​ເຫດການ​ໃດ​ໜຶ່ງເກີດຂຶ້ນ ທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ເຫັນວ່າ ທີ່​ສົ່ງ ຫຼື ອາດ​ສົ່ງ​ ຜົນ​ກະທົບ​​ຕໍ່ ສິດ ​ແລະ ​ຜົນ​ປະ​ໂຫຍ​ດຂອງ​ຜູ້​ລົງທຶນ, ຕໍ່​ລາຄາ​ຫຼັກ​ຊັບ ຫຼື ຕໍ່ສະຖຽນລະ​ພາບ​ຂອງ​ຕະຫຼາດ​ທຶນ.

ມາດຕາ  11   ຮູບ​ແບບການລາຍງານດ້ວຍຄວາມສະໝັກໃຈ
ການລາຍງານ ດ້ວຍຄວາມສະໝັກໃຈ ແມ່ນ ການລາຍງານ ຂອງບໍລິສັດ​ອອກຈຳໜ່າຍຫຼັກ​ຊັບ ແລະ ບໍລິສັດຈົດ​ທະບຽນ ຕ້ອງການໃຫ້ຜູ້​ຄຸ້ມ​ຄອງ ​ແລະ ຜູ້​ລົງທຶນ​ ຮັບຮູ້ກ່ຽວກັບຂໍ້ມູນດັ່ງກ່າວເພີ່ມເຕີມ. 

ມາດຕາ  12   ຊ່ອງ​ທາງການ​ລາຍ​ງານ 
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ຕ້ອງລາຍ​ງານ ໃນ 2 ຊ່ອງທາງຄື: ລາຍງານເປັນ​ລາຍ​ລັກ​ອັກສອນ ແລະ ເປັນ​ເອເລັກໂຕຣນິກ ​ໃຫ້​ແກ່ ສຳນັກງານຄະນະກຳມະການຄຸ້ມຄອງຫຼັກຊັບ​. ​ 

ມາດຕາ  13   ການເກັບຮັກສາຂໍ້ມູນ	
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ຕ້ອງເກັບຮັກສາຂໍ້​ມູນ ແລະ ເອກະສານທີ່ກ່ຽວຂ້ອງ ກັບ ການລາຍງານ ຢ່າງໜ້ອຍ 10 ປີ ນັບແຕ່ວັນທີ່ໄດ້ລາຍງານໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ເປັນຕົ້ນໄປ.

ມາດຕາ 14  ການລາຍງານບົດບັນທຶກກອງປະຊຸມຜູ້ຖືຮຸ້ນ
ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ຕ້ອງລາຍງານ ບົດບັນທຶກກອງປະຊຸມຜູ້ຖືຮຸ້ນ ພາຍໃນເວລາ 14 ວັນ ນັບຕັ້ງແຕ່ວັນເປີດກອງປະຊຸມຜູ້ຖືຮຸ້ນ ເປັນຕົ້ນໄປ.

ມາດຕາ  15   (ປັບປຸງ) ບົດລາຍງານການເຄື່ອນໄຫວທຸລະກິດປະຈໍາປີຂອງບໍລິສັດ 
ເນື້ອໃນລະອຽດກ່ຽວກັບ ບົດລາຍງານການເຄື່ອນໄຫວທຸລະກິດປະຈໍາປີ (Annual Report) ຂອງ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ໃຫ້ປະຕິບັດຕາມແຈ້ງການຂອງສໍານັກງານຄະນະກຳ ມະການຄຸ້ມຄອງຫຼັກຊັບ ທີ່ວາງອອກໃນແຕ່ລະໄລຍະ. 

ການເປີດເຜີຍຂໍ້ມູນ ຂອງບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ

ມາດຕາ  16   ພັນທະ​​ໃນການ​ເປີດ​ເຜີຍ​ຂໍ້​ມູນ
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ມີ​ພັນທະ​ເປີດ​ເຜີ​ຍຂໍ້​ມູນ ຕາມ​ທີ່​ໄດ້​ກຳນົດ​ໄວ້​ໃນຂໍ້ຕົກລົງ​ສະບັບ​ນີ້ ​ແລະ ລະບຽບການສະເພາະ ຕາມການກໍານົດຂອງຕະຫຼາດຫຼັກຊັບ ພ້ອມທັງ ຕ້ອງ​ຮັບຜິດຊອບ​ຕໍ່​​ເນື້ອ​ໃນທີ່ເປີດ​ເຜີ​ຍ​. 

ມາດຕາ 17   ຂໍ້ມູນທີ່ຕ້ອງເປີດເຜີຍ
1. ເປີດເຜີຍຂໍ້ມູນປົກກະຕິ ປະກອບມີ:


1.1. ເປີດເຜີຍຂໍ້ມູນປະຈໍາໄຕມາດ 1 ແລະ ໄຕມາດ 3 ຕາມທີ່ໄດ້ກໍານົດໄວ້ໃນ ມາດຕາ 8 ຂໍ້ 1 ຂອງຂໍ້ຕົກລົງສະບັບນີ້.
1.2. ເປີດເຜີຍຂໍ້ມູນປະຈໍາ 6 ເດືອນຕົ້ນປີ ຕາມທີ່ໄດ້ກໍານົດໄວ້ໃນ ມາດຕາ 8 ຂໍ້ 2 ຂອງຂໍ້ຕົກລົງສະບັບນີ້. 
1.3. ເປີດເຜີຍຂໍ້ມູນປະຈໍາປີ ຕາມທີ່ໄດ້ກໍານົດໄວ້ໃນ ມາດຕາ 8 ຂໍ້ 3 ຂອງຂໍ້ຕົກລົງສະບັບນີ້.
2. ເປີດເຜີຍຂໍ້ມູນກະທັນຫັນ ຕາມທີ່ໄດ້ກໍານົດໄວ້ໃນ ມາດຕາ 9 ຂອງຂໍ້ຕົກລົງສະບັບນີ້;
3. ເປີດເຜີຍຂໍ້ມູນຕາມການຮຽກຮ້ອງ ຕາມທີ່ໄດ້ກໍານົດໄວ້ໃນ ມາດຕາ 10 ຂອງຂໍ້ຕົກລົງສະບັບນີ້;
4. ເປີດເຜີຍຂໍ້ມູນດ້ວຍຄວາມສະໝັກໃຈ ຕາມທີ່ໄດ້ກໍານົດໄວ້ໃນ ມາດຕາ 11 ຂອງຂໍ້ຕົກລົງສະບັບນີ້;
5. ຂໍ້ມູນກ່ຽວກັບການກະກຽມກອງປະຊຸມຜູ້ຖືຮຸ້ນ ເປັນຕົ້ນ: ໜັງສືແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນ.

ມາດຕາ 18  (ປັບປຸງ) ການຕິດຕາມການເປີດເຜີຍຂໍ້ມູນ
ຕະຫຼາດຫຼັກຊັບ ເປັນຜູ້ຕິດຕາມການເປີດເຜີຍຂໍ້ມູນຂອງ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ. ກໍລະນີ​ ຕະຫຼາດ​ຫຼັກ​ຊັບ​ ພົບ​ເຫັນຂໍ້​ມູນ​ທີ່​ເປີດ​ເຜີຍ​ນັ້ນ​ບໍ່​ ຖືກຕ້ອງ​, ຄົບຖ້ວນ ແລະ ທັນເວລາ ຕ້ອງແຈ້ງໃຫ້ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ປັບປຸງແກ້ໄຂ ພ້ອມທັງລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບຊາບ ຢ່າງເປັນລາຍລັກອັກສອນ ພາຍໃນເວລາ 3 ວັນ ລັດຖະການ.

ມາດຕາ  19   ຊ່ອງ​ທາງ​ ການ​ເປີດ​ເຜີຍ​ຂໍ້​ມູນ
​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ຕ້ອງເປີ​ດ​ເຜີຍ​ຂໍ້​ມູນ​ຜ່ານຊ່ອງທາງລະບົບການ​ເປີດ​ເຜີຍ​ຂໍ້​ມູນ​ຂອງ ຕະຫຼາດ​ຫຼັກ​ຊັບ. ​ນອກຈາກ​ນີ້ ຍັງ​ສາມາດເປີດເຜີຍຂໍ້ມູນ​ຜ່ານເວັບໄຊຂອງ ບໍລິສັດຕົນ ແລະ ຜ່ານພາຫະນະ​ສື່​ມວນ​ຊົນອື່ນ ຕາມ​ຄວາມ​ເໝາະ​ສົມ ​ແຕ່ການເປີດເຜີຍຂໍ້ມູນດັ່ງກ່າວ ຕ້ອງເປີດ​ເຜີຍ​ພາຍຫຼັງໄດ້ເປີດເຜີຍຜ່ານຊ່ອງທາງລະບົບການເປີດເຜີຍຂໍ້ມູນຂອງ ຕະຫຼາດຫຼັກຊັບ​. 
ຂໍ້ມູນທີ່ຕ້ອງເປີດເຜີຍຂໍ້ມູນຜ່ານເວັບໄຊຂອງບໍລິສັດຕົນ ເປັນຕົ້ນ: ບົດສະຫຼຸບການເຄື່ອນໄຫວທຸລະກິດປະຈໍາປີ (Annual Report), ເອກະສານລາຍງານການເງິນ, ໜັງສືແຈ້ງເຊີນເຂົ້າຮ່ວມກອງປະຊຸມຜູ້ຖືຮຸ້ນ, ບົດບັນທຶກກອງປະຊຸມຜູ້ຖືຮຸ້ນ, ຊື່, ນາມສະກຸນ, ເບີໂທລະສັບ, ອີເມວ ແລະ ຂໍ້ມູນອື່ນໆຂອງ ຜູ້ຕິດຕໍ່ພົວພັນກັບຜູ້ລົງທຶນ ພ້ອມທັງ ວິໄສທັດ, ເປົ້າໝາຍ ແລະ ພາລະກິດຂອງບໍລິສັດ.

ມາດຕາ  20   ການນໍາໃຊ້ບົດບັນຍັດຂອງການລາຍງານ
ນອກຈາກບົດບັນຍັດຕ່າງໆ ທີ່ໄດ້ກໍານົດໄວ້ໃນໝວດນີ້ ການເປີດເຜີຍຂໍ້ມູນກ່ຽວກັບ ການແຕ່ງຕັ້ງຜູ້ຮັບຜິດຊອບ, ການເກັບຮັກສາຂໍ້ມູນ, ບົດບັນທຶກກອງປະຊຸມຜູ້ຖືຮຸ້ນ ແລະ ບົດລາຍງານການເຄື່ອນໄຫວທຸລະກິດປະຈໍາປີຂອງບໍລິສັດ (Annual Report) ໃຫ້ປະຕິບັດຕາມບົດບັນຍັດ ຕາມທີ່ໄດ້ກໍານົດໄວ້ໃນ     ໝວດທີ 2 ການລາຍງານຂອງບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ.



ໝວດທີ 5
ການຊີ້ແຈງກ່ຽວກັບຂ່າວລື ຫຼື ຂ່າວສານຕ່າງໆ ແລະ ຂໍ້ຫ້າມ

ມາດຕາ  21   ການຊີ້​ແຈງກ່ຽວ​ກັບ​ ຂ່າວ​ລື ຫຼື ຂ່າວສານ​ຕ່າງໆ
ຕະຫຼາດຫຼັກຊັບ ຕ້ອງເປັນເຈົ້າການຕິດຕາມກວດກາ ຂ່າວລື ຫຼື ຂ່າວສານຕ່າງໆ ແລ້ວແຈ້ງໃຫ້ບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ ຜ່ານທາງໂທລະສັບ, ອີເມວ,​ ແຟັກ ຫຼື ໜັງສືທາງການ ພ້ອມນັ້ນ ບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ ຕ້ອງຊີ້ແຈງຕໍ່ມວນຊົນ ຫຼື ລາຍງານຕໍ່ຜູ້ຄຸ້ມຄອງ ຜ່ານຊ່ອງທາງ ການລາຍງານ ຕາມທີ່ໄດ້ກຳນົດໄວ້ໃນ ມາດຕາ 12 ແລະ ຊ່ອງທາງການເປີດເຜີຍຂໍ້ມູນ ຕາມທີ່ໄດ້ກໍານົດໄວ້ໃນ ມາດຕາ 19 ຂອງຂໍ້ຕົກລົງ​ສະບັບນີ້ ກ່ອນເປີດການຊື້ ຂາຍຫຼັກຊັບ ຮອບຖັດໄປ.
ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ຕ້ອງຊີ້​​ແຈງ ​ແລະ ຢັ້ງຢືນກ່ຽວ​ກັບ ຂ່າວ​ລື ຫຼື ຂ່າວສານ​ຕ່າງໆ ທີ່​ຜູ້​ລົງທຶນ​ໄດ້​ຮັບຜ່ານ​ຊ່ອງ​ທາງ​ໃດ​ໜຶ່ງ ​ເຊັ່ນ: ບົດ​ຄວາມ​ທີ່​ເຜີຍ​ແຜ່​ຜ່ານ​ພາຫະນະສື່ມວນຊົນ​ຕ່າງໆ, ລາຍ​ງານ​ການເຄືອນໄຫວ​ທຸລະ​ກິດ​ ຂອງ​ບໍລິສັດອອກຈຳໜ່າຍຫຼັກຊັບ ແລະ ບໍລິສັດຈົດທະບຽນ ແລະ ຂໍ້​ມູນ​ທີ່​ເປັນຂ່າວລື ຫຼື ຂ່າວສານຕ່າງໆ ​ເຖິງວ່າ​ ຂໍ້​ມູນ​ດັ່ງກ່າວ ມີ​ຄວາມ​ຈິງ ຫຼື ບໍ່​ມີຄວາມ​ຈິງ, ມີ​ຜົນ ຫຼື ບໍ່​ມີຜົນ​ກະທົບຕໍ່ ສິດ ​ແລະ ຜົນປະໂຫຍດ ຂອງຜູ້ລົງທຶນ​, ຕໍ່​ລາຄາ​ຫຼັກ​ຊັບ ຫຼື ຕໍ່​ການ​ຕັດສິນ​ໃຈ​​ຂອງ​ຜູ້​ລົງທຶນ.

ມາດຕາ  22   ຂໍ້​ຫ້າມ
	ຫ້າມ ​ບໍລິສັດ​ອອກຈຳໜ່າຍຫຼັກ​ຊັບ ແລະ ​ບໍລິສັດຈົດ​ທະບຽນ ມີພຶດຕິກໍາ​ໃດ​ໜຶ່ງ ດັ່ງ​ນີ້:
1. ລາຍ​ງານ ຫຼື ​ເປີດ​ເຜີຍຂໍ້​ມູນ ບິດ​ເບືອນ​ຄວາມ​ຈິງ ​ເຮັດ​ໃຫ້​ຜູ້​​ໄດ້​ຮັບ​ຂໍ້​ມູນ​ເຂົ້າ​ໃຈ​ຜິດ;
2. ​ເປີ​ດ​ເຜີຍ​ສະ​ເພາະ​ບາງ​ກຸ່ມ​ຄົນ;​
3. ເປີດ​ເຜີ​ຍຂໍ້​ມູນ ທີ່​ເປັນຄວາມ​ລັບ ຫຼື ຂໍ້​ມູນ ທີ່​ບໍ່​​ອະນຸຍາດ​ໃຫ້​​ເປີດເຜີຍ;
4. ເປີດເຜີຍຂໍ້ມູນ ຜ່ານຊ່ອງທາງອື່ນກ່ອນການເປີດເຜີຍຂໍ້ມູນຜ່ານຊ່ອງທາງລະບົບການເປີດເຜີຍຂໍ້ມູນຂອງ ຕະຫຼາດຫຼັກຊັບ;
5. ຂໍ້ຫ້າມອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ໝວດ​ທີ 6
[bookmark: _Toc369684549]ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ

[bookmark: _Toc369684551]ມາດຕາ  23   ນະໂຍບາຍຕໍ່ຜູ້ມີຜົນງານ
​ບໍລິສັດ​ອອກຈຳໜ່າຍຫຼັກ​ຊັບ, ​ບໍລິສັດຈົດ​ທະບຽນ, ຕະຫຼາດຫຼັກຊັບ, ບຸກຄົນ, ນິຕິບຸກຄົນ, ການຈັດ ຕັ້ງ ແລະ ພາກສ່ວນອື່ນທີ່ກ່ຽວຂ້ອງ ທີ່ເຄື່ອນໄຫວວຽກງານຫຼັກຊັບຢູ່ ສປປ ລາວ ແລະ ຢູ່ຕ່າງປະເທດ ທີ່​ມີ​ຜົນງານ​ດີ​ເດັ່ນ​ ໃນ​ການ​ປະຕິບັດຂໍ້ຕົກລົງສະບັບ​ນີ້ ຈະໄດ້ຮັບການຍ້ອງຍໍ ຫຼື ນະໂຍບາຍອື່ນ ຕາມທີ່ໄດ້ກຳນົດໄວ້ໃນລະບຽບການສະເພາະ.

[bookmark: _Toc369684552]ມາດຕາ  24	(ປັບປຸງ) ມາດຕະການຕໍ່ຜູ້ລະເມີດ
​ບໍລິສັດອອກຈໍາໜ່າຍຫຼັກຊັບ, ບໍລິສັດຈົດທະບຽນ, ຕະຫຼາດຫຼັກຊັບ, ບຸກຄົນ, ນິຕິບຸກຄົນ, ການຈັດ ຕັ້ງ ແລະ ​ພາກສ່ວນອື່ນທີ່​ກ່ຽວຂ້ອງທີ່ເຄື່ອນໄຫວວຽກງານຫຼັກຊັບຢູ່ ສປປ ລາວ ແລະ ຢູ່ຕ່າງປະເທດ ​ທີ່ລະເມີດຂໍ້ຕົກລົງ​ສະບັບນີ້ ຈະຖືກປະຕິບັດມາດຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້: ​
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ເປັນການລະເມີດຄັ້ງທໍາອິດ ທີ່ມີລັກສະນະເບົາ ເປັນຕົ້ນ ບໍ່ໃຫ້ການຮ່ວມມືກັບ ສໍານັກງານຄະນະກໍາມະການຄຸ້ມຄອງຫຼັກຊັບ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນກ່ຽວຂ້ອງ ແລະ ກໍລະນີອື່ນທີ່ການລະເມີດສ້າງຄວາມເສຍຫາຍບໍ່ເກີນ 1.000.000 ກີບ; 
2. ບໍ່ລາຍງານຕາມການກຳນົດໄວ້ໃນ ມາດຕາ 12 ຂອງຂໍ້ຕົກລົງສະບັບນີ້;
3. ບໍ່ເປີດເຜີຍ ໜັງສືສະເໜີຊື້ຮຸ້ນ, ຄໍາເຫັນຂອງສະພາບໍລິຫານ ແລະ ທີ່ປຶກສາທາງດ້ານການເງິນອິດສະລະ ຕາມທີ່ໄດ້ກຳນົດໄວ້ໃນ ມາດຕາ 19 ຂອງຂໍ້ຕົກລົງສະບັບນີ້;
4. ການລະເມີດບໍ່ມີການຮ້ອງຟ້ອງ ຫຼື ແຈ້ງຄວາມ ຂອງຜູ້ຖືກເສຍຫາຍ ແລະ ຄູ່ກໍລະນີສາມາດຕົກລົງ ຫຼື ແກ້ໄຂ ຮ່ວມກັນໄດ້;
5. [bookmark: _GoBack]ລະເມີດຂໍ້ຫ້າມ ຕາມທີ່ໄດ້ກໍານົດໄວ້ໃນ ມາດຕາ 22 ຂອງຂໍ້ຕົກລົງສະບັບນີ້;
6. ກໍລະນີອື່ນຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.

ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງນີ້:
1. ບໍ່ເກັບຮັກສາຂໍ້​ມູນ ແລະ ເອກະສານທີ່ກ່ຽວຂ້ອງ ກັບ ການລາຍງານ ແລະ ເປີດເຜີຍຂໍ້ມູນ ຕາມທີ່ໄດ້ກໍານົດໄວ້ໃນ ມາດຕາ 8, 9, 10, 11 ແລະ ມາດຕາ 17 ຂອງຂໍ້ຕົກລົງສະບັບນີ້ ຈະຖືກປັບໃໝ 30.000.000 ກີບ;
2. ບໍ່ລາຍງານບົດລາຍງານການເຄື່ອນໄຫວທຸລະກິດປະຈໍາປີຂອງບໍລິສັດ (Annual Report) ຕາມທີ່ໄດ້ກໍານົດໄວ້ໃນ ມາດຕາ 15 ຂອງຂໍ້ຕົກລົງສະບັບນີ້ ຈະຖືກປັບໃໝ 10.000.000 ກີບ;
3. ຕະຫຼາດຫຼັກຊັບ ບໍ່ຕິດຕາມ ຫຼື ຕິດຕາມບໍ່ລະອຽດຖີ່ຖ້ວນ ກ່ຽວກັບການເປີດເຜີຍຂໍ້ມູນຂອງ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ຈະຖືກປັບໃໝ 20.000.000 ກີບ;
4. ຕະຫຼາດຫຼັກຊັບ ບໍ່ລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບຊາບ ກ່ຽວກັບການລະເມີດການເປີດເຜີຍຂໍ້ມູນຂອງ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ຈະຖືກປັບໃໝ 10.000.000 ກີບ;
5. ເປີດເຜີຍຂໍ້ມູນ ຜ່ານຊ່ອງທາງອື່ນກ່ອນເປີດເຜີຍຂໍ້ມູນຜ່ານຊ່ອງທາງເປີດເຜີຍຂໍ້ມູນຂອງ ຕະຫຼາດຫຼັກຊັບ ຈະຖືກປັບໃໝ 25.000.000 ກີບ ຕໍ່ຄັ້ງ;
6. ບໍ່ເປີດເຜີຍ ບົດບັນທຶກກອງປະຊຸມຜູ້ຖືຮຸ້ນ ຈະຖືກປັບໃໝ 20.000.000 ກີບ;
7. ຕະຫຼາດຫຼັກຊັບ ບໍ່ຕິດຕາມກວດກາ ຂ່າວລື ຫຼື ຂ່າວສານຕ່າງໆ ຂອງບໍໍລິສັດອອກຈໍາໜ່າຍ ແລະ ບໍລິສັດຈົດທະບຽນ ຈະຖືກປັບໃໝ 20.000.000 ກີບ;
8. ບໍລິສັດອອກຈຳໜ່າຍຫຼັກຊັບ ​ແລະ ບໍລິສັດ​ຈົດ​ທະບຽນ ບໍ່ຊີ້​​ແຈງ ​ແລະ ຢັ້ງຢືນກ່ຽວ​ກັບ ຂ່າວ​ລື ຫຼື ຂ່າວສານ​ຕ່າງໆ ທີ່​ຜູ້​ລົງທຶນ​ໄດ້​ຮັບ ຈະຖືກປັບໃໝ 30.000.000 ກີບ;
9. ລາຍ​ງານ ຫຼື ​ເປີດ​ເຜີຍຂໍ້​ມູນ ບໍ່​ຖືກຕ້ອງ ຈະຖືກປັບໃໝ 30.000.000 ກີບ;
10. ລາຍ​ງານ ຫຼື ​ເປີດ​ເຜີຍຂໍ້​ມູນ ບໍ່​ຄົບ​ຖ້ວນ ຈະຖືກປັບໃໝ 20.000.000 ກີບ;
11. ລາຍ​ງານ ຫຼື ​ເປີດເຜີຍຂໍ້​ມູນ ບໍ່​ທັນ​ເວລາ ຈະຖືກປັບໃໝ 1.000.000 ກີບ ຕໍ່ວັນ. ກໍລະນີ ເປີດເຜີຍຂໍ້ມູນລ່າຊ້າ ແຕ່ 1 ຫາ 5 ວັນ ຈະບໍ່ຖືກປັບໃໝ ແຕ່ ບໍລິສັດອອກຈໍາໜ່າຍຫຼັກຊັບ ແລະ ບໍລິສັດຈົດທະບຽນ ຕ້ອງລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຢ່າງເປັນລາຍລັກອັກສອນກ່ຽວກັບສາເຫດຂອງການລ່າຊ້າດັ່ງກ່າວ. ຖ້າຫາກວ່າ ກາຍກໍານົດເວລາດັ່ງກ່າວ ສໍານັກງານຄະນະກໍາມະການຄຸ້ມຄອງຫຼັກຊັບ ຈະປະຕິບັດມາດຕະການປັບໃໝ ຕາມລະບຽບການ;
12. ລາຍ​ງານ ຫຼື ​ເປີດ​ເຜີຍຂໍ້​ມູນ ບິດ​ເບືອນ​ຄວາມ​ຈິງ ເຮັດ​ໃຫ້​ຜູ້​​ໄດ້​ຮັບ​ຂໍ້​ມູນ​ເຂົ້າ​ໃຈ​ຜິດ ຈະຖືກປັບ   ໃໝ 20.000.000 ກີບ;
13. ​ເປິີດ​ເຜີຍ​ສະ​ເພາະ​ບາງ​ກຸ່ມ​ຄົນ ຈະຖືກປັບໃໝ 20.000.000 ​ກີບ;
14. ເປີດ​ເຜີ​ຍຂໍ້​ມູນ ທີ່​ເປັນຄວາມ​ລັບ ຫຼື ຂໍ້​ມູນ ທີ່​ບໍ່​ທັນ​ອະນຸຍາດ​ໃຫ້​​ເປີດເຜີຍ ຈະຖືກປັບໃໝ 50.000.000 ກີບ.
ສໍາລັບ ຈໍານວນເງິນທີ່ໄດ້ຮັບຈາກການປັບໃໝດັ່ງກ່າວ ຖືວ່າເປັນລາຍຮັບຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຕ້ອງນໍາໃຊ້ເຂົ້າໃນວຽກງານການຝຶກອົບຮົມ ແລະ ໂຄສະນາເຜີຍແຜ່ ກ່ຽວກັບວຽກງານຫຼັກຊັບ.

[bookmark: _Toc369684553]ໝວດທີ 7
[bookmark: _Toc369684554]ບົດ​ບັນຍັດ​ສຸດ​ທ້າຍ

[bookmark: _Toc369684555]ມາດ​ຕາ  25	ການ​ຈັດຕັ້ງ​ປະ​ຕິ​ບັດ
​ສຳນັກງານຄະນະກຳມະການຄຸ້ມຄອງຫຼັກຊັບ, ບໍລິສັດ​ອອກຈຳໜ່າຍຫຼັກ​ຊັບ, ​ບໍລິສັດຈົດ​ທະບຽນ, ຕະ ຫຼາດຫຼັກຊັບ, ບຸກຄົນ, ນິຕິບຸກຄົນ, ການຈັດຕັ້ງ ແລະ ​ພາກສ່ວນອື່ນທີ່​ກ່ຽວຂ້ອງທີ່ເຄື່ອນໄຫວວຽກງານຫຼັກຊັບຢູ່ ສປປ ລາວ ແລະ ຢູ່ຕ່າງປະເທດ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດ ຂໍ້ຕົກລົງສະບັບ​ນີ້ຕາມຂອບເຂດ ສິດ ແລະ ໜ້າທີ່ ຂອງຕົນຢ່າງເຂັ້ມງວດ.

[bookmark: _Toc369684556]ມາດ​ຕາ  26	(ປັບປຸງ) ຜົນ​ສັກສິດ
ຂໍ້ຕົກລົງສະບັບ​ນີ້ ມີ​ຜົນ​ສັກສິດ​ນັບ​ແຕ່​ວັນ ລົງ​ລາຍ​ເຊັນ​ເປັນ​ຕົ້ນ​ໄປ.
ຂໍ້ຕົກລົງສະບັບ​ນີ້ ​ປ່ຽນ​ແທນຂໍ້ຕົກລົງວ່າດ້ວຍການລາຍງານ ແລະ ການເປີດເຜີຍຂໍ້ມູນ ສະບັບເລກທີ 04/ຄຄຊ, ລົງວັນທີ 28 ມັງກອນ 2019. 

